
Godavaryevam Bhimashankara Mahima Varnanam

గోదావర్యేవం భీమశఙ్కరమహిమవర్ణనమ్

ఈశ్వరః -
బ్రహ్మాదయస్తదా  దేవి త్రియమ్బకముమాసఖమ్  ।
మాం తుష్టువుస్తదా  భక్త్యా నదీ గోదావరీం తథా ॥ ౧॥
బ్రహ్మాద్యాః  -
భగాక్షిమథనాన్తక ప్రమథనాథ  నః సర్వదా

సురాసురమునివ్రజప్రణతపాదపఙ్కేరుహ   ।
ప్రపన్నజనకరక్షక  ప్రమథనాథ  విశ్వాధిక

ప్రసీద  దురితాపహ ప్రవరనామ  దేవోత్తమ ॥౨॥
ప్రకృష్టజనినాశద   ప్రవరమాయ మాయాహర

ఉమాధవ రమాధవ ప్రణతపాదకఞ్జ  ప్రభో  ।
శచీధవముఖామర ద్విరదవక్త్ర నన్దిస్తుత

గరాదర నిశాకరాద్యమర చారయాణావ నః ॥ ౩॥
ఈశ్వరః -
ఏవం బ్రహ్మాదయస్తత్ర  త్ర్యమ్బకం  మాం మహేశ్వరి
యయుః స్వస్థానమమలం  బ్రహ్మలోకం  సనాతనమ్ ॥ ౪॥
వర్ణయన్తో  విమానేషు గోదావర్యాస్తదుద్భవమ్ ।
త్రియమ్బకోరుశిఖరాత్గోదావర్యాస్తదామ్బికే   ॥ ౫॥
తత్ర సప్తముఖీ  భూత్వా కుశావర్తే మహేశ్వరి ।
తత్రత్యాన్పావయన్తీ  సా శైవాన్మమ  పదాశ్రయాన్  ॥౬॥
తత్రత్యా  మునయః సర్వే ప్రవరాతీరవాసినః  ।
గోదావరీం తదా దేవీం యుక్తాం ప్రవరయా  సహ ॥ ౭॥
తత్ర స్థానవరం  దేవి మమ సాన్నిధ్యకృత్తమమ్ ।
భీమశఙ్కరసఞ్జ్ఞం  తల్లిఙ్గం   మమ మనోహరమ్ ॥౮॥
తత్ర పూర్వం మహాదేవి బ్రహ్మణః  పఞ్చమం శిరః ।

మయా వివదతా తస్య సమ్యగ్వాదేన శఙ్కరి ॥౯॥
తత్పఞ్చమం తస్య శిరో వృక్ణం  మమ నఖాగ్రతః  ।
తత్ర స్తువన్తి  మాం విప్రా భీమశఙ్కరసఞ్జ్ఞితమ్  ॥ ౧౦॥
—

మునయః -
త్వత్సామ్యవాదపరిచిన్హితపఞ్చసంస్థం   పఞ్చాననస్య కరకోణనఖాగ్రకృత్తమ్   ।
తత్కన్ధరేణ  విలసత్కరపల్లవం  తే శూలామలేన విలసత్ తవ ఘోరరూపమ్ ॥ ౧౧॥
త్వం భీమశఙ్కరమితి శ్రుతిషు  ప్రసిద్ధః   స్థానం  తవైతదమలం  మునయో వదన్తి ।
గోదా సదా వహతియా ప్రవరాసమేతా  తత్తీరగోఽసి విధిహన్పురకామశత్రో ॥ ౧౨॥
—

ఈశ్వరః -
ఏవం స్తువన్తి  మునయో భృగాద్యా మాం మహేశ్వరి ।
సాపి గోదావరీ పుణ్యా తటలిఙ్గైర్విభూషితా  ॥ ౧౩॥
సముద్రం  సఙ్గతా  గౌరి తరఙ్గావలిభాసురమ్  ।
గోదావర్యాం సకృత్స్నాత్వా సదా పర్వణి సత్తమే ॥ ౧౪॥
అగ్నిష్టోమాతిరాత్రాణాం   ఫలం ప్రాప్నోతి  మానవః ।
స్నాత్వాయోఽబ్ధౌ మహాదేవి గోదావర్యాశ్చ సఙ్గమే  ॥ ౧౫॥
సర్వమేధఫలం ప్రాప్య  మల్లోకే  నివసేచ్చిరమ్ ।
గోదావర్యాం శివే స్నాత్వా సింహసంస్థే బృహస్పతౌ ॥ ౧౬॥
॥ ఇతి శివరహస్యాన్తర్గతే  శివగౌరీసంవాదే గోదావర్యేవం భీమశఙ్కరమహిమవర్ణనం
సమ్పూర్ణమ్  ॥
-॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౨౨॥
- .. shrIshivarahasyam . bhargAkhyaH panchamAMshaH . adhyAyaH 22..

Notes:

Shiva describes to Gauri, the glory of River Godavari and the Bhimashankara Jyotirlinga

that is located near the confluence of River Pravara and Godavari. Shiva narrates the story

of Him severing Brahma’s fifth head in this Kshetra, and highlights the merits of bathing

in River Godavari during Simhastha (transit of Guru/Brihaspati in Simha rashi).

2 sanskritdocuments.org



గోదావర్యేవం భీమశఙ్కరమహిమవర్ణనమ్

The shloka numbers are maintained per the source text.

Proofread by Ruma Dewan

Godavaryevam Bhimashankara Mahima Varnanam

pdf was typeset on February 1, 2024

Please send corrections to sanskrit@cheerful.com

godAvarIbhImashankaramahimavarNanam.pdf 3


	Document Information
	Document Text
	Document Credits

